SURA EZ-ZILZAL
Neka je hvala Allahu, dž.š., Gospodaru svih svjetova. Neka su salavat i selam na Poslanika Muhammeda, s.a.v.s., njegovu časnu porodicu, ashabe i sve sljedbenike na Pravome putu.
Braćo moja u Dini Islamu! Zemljotresi koji su prije dvije sedmice zadesili jug Turske i sjever Sirije nikoga od nas nisu ostavili ravnodušnim. Gledajući gomile ruševina, uplakana lica preživjelih, slušajući vapaje bespomoćnih te brojeći iz dana u dan sve veći broj izginulih, imali smo osjećaj da se to tamo ustvari nama lično dešava. Gledajući prizore razaranja nismo mogli a da u podsvijest ne prizovemo prizore Smaka svijeta, čija će prethodnica biti pojava žestokog sveopćeg zemljotresa. Upravo o njemu govori i po njemu je dobila naziv 99. sura u Kur'anu – Ez-Zilzal, koja ima osam ajeta i vrijednost polovine Kur'ana. Radi usporedbe, sura El-Ihlas ima vrijednost trećine Kur'ana.

Sura Ez-Zilzal je objavljena u Mekki, a povod njene objave jesu izjave dvojice ljudi. Jednom od njih je dolazio prosjak, pa bi mu ovaj udjeljivao hurme i orahe, da bi potom rekao: ''Nema od ove sadake ništa. Sevap imamo samo kad udijelimo nama drage stvari.'' Drugi je, opet, smatrao bezazlenim grijehe poput laži i ogovaranja, pa bi govorio: ''Ovi grijesi mi ne mogu nauditi. Allah je zaprijetio kaznom samo za velike grijehe.'' Zato je Dragi Allah, kako bi podstakao ljude da čine mala djela (koja vrlo lahko prerastu u velika), te ih upozorio na male grijehe (koji vrlo lahko prerastu u velike), objavio suru Ez-Zilzal te na njenom kraju rekao: ''Toga Dana će se ljudi odvojeno pojaviti da im se pokažu njihova djela. Onaj ko bude uradio koliko trun dobra – vidjet će ga. A onaj ko bude uradio koliko trun zla – vidjet će ga.''
Sura Ez-Zilzal, inače, počinje najavom velikog zemljotresa. ''Kada se zemlja najžešćim potresom zatrese.'' Koliko će taj potres biti žestok najbolje opisuje početak sure El-Hadždž, koji kaže da će od straha dojilje svoju dojenčad odbaciti, trudnice svoj plod pobaciti, a ljudi izgledati kao pijani iako pijani neće biti. Za razliku od drugih zemljotresa, koji se mogu javiti i kao posljedica ljudskog djelovanja, veliki zemljotres će biti izazvan Allahovom silom i rezultirat će pucanjem Zemlje te njenim propadanjem. ''I kada Zemlja terete svoje izbaci. I kada čovjek uzvikne: 'Šta joj je!?' Toga dana će ona vijesti svoje kazivati. Jer će joj Gospodar tvoj to narediti.'' 
A Zemlja će, Boga mi, dosta toga imati za reći. Između ostalog i za promjenu smjera svog okretanja. Kao što ste čuli, CNN je nedavno najavio da bi u bliskoj budućnosti zemljino jezgro moglo da se zaustavi i okrene u drugom smjeru. Time će ustvari Sunce izaći sa Zapada, što je jedan od velikih predznaka Smaka svijeta. Da li će se to desiti Božijom silom ili ljudskim djelovanjem, ne znamo. Ali, činjenica je da se s tim ciljem proizvode vještački zemljotresi, poput onog od prije par godina, kada su seizmografi zabilježili udar od nevjerovatnih 50 stepeni Rihtera na dubini od 0 m. 
U tijesnoj vezi sa ovim jeste i izjava naučnika da se zemljini magnetni polovi ubrzano pomjeraju prema ekvatoru, što će vremenom dovesti do promjene klime. To se savršeno uklapa u još jedan mali predznak Smaka svijeta, a to je ''kada Arabija ponovo ozeleni''. Naravno, njeno potpuno zelenilo će se vratiti tek nakon povratka Isa, a.s., i uništenja Je'džudža i Me'džudža, ali ovo zelenilo koje se nedavno pojavilo sigurno je najava blizine tih velikih događaja. 
Kao što su i propadanja tla, koja su učestala širom svijeta, ustvari najava pojave tri velika propadanja, a koja je Poslanik, s.a.v.s., spomenuo kao velike predznake Smaka svijeta.

Zato, braćo moja, opominjem sebe i vas! To što je nesreća zadesila našu braću i sestre u Turskoj i Siriji (dakle, daleko odavde) nikako ne znači da ista ili slična sudbina ne čeka i nas same. Gospodar svjetova u suri El-E'raf upozorava da stanovnici gradova i sela ne mogu biti sigurni da im neće doći Allahova kazna noću dok budu spavali ili danju dok se budu zabavljali. Zato treba iskoristiti svaki dan koji nam je poklonjen, i koji uvijek može da bude naš posljednji, na način da uživamo u Allahovim blagodatima i da na njima budemo zahvalni. Odnosno, da se pripremamo za Smak svijeta, koji je očigledno jako blizu, kao i za Sudnji Dan, kome hrlimo u susret a ipak se nadamo da je jako daleko. 
Što se tiče akcije prikupljanja novčanih sredstava za pomoć nastradalim u zemljotresu u Turskoj i Siriji, a koja je trajala dvije sedmice, želim da kažem da je bila jako uspješna i da će danas nakon džuma-namaza biti završena. Zato, ako neko još želi da pomogne, neka to učini odmah nakon džume, nakon čega ćemo, akobogda, svesti račun i napisati izvještaj. 

Neka Dragi Allah obilno nagradi sve one koji su učestvovali u ovoj akciji, neka se smiluje porodicama nastradalih i neka šehidima podari najljepša mjesta u džennetskim perivojima. Amin.

